
ᓇᓗᓇᐃᒃᑯᑕᖅ ᕚᓐᑰᕗ 2010 ᐱᙳᐊᕕᔾᔪᐊᓛᖅᑎᓪᓗᒋᑦ ᐃᓄᒃᓱᒃ 
ᓴᖅᑭᖅᑕᐅᔪᖅ 

 
ᐃᖃᓗᐃᑦ, ᓄᓇᕗᑦ (ᔪᓚᐃ 9, 2008) - ᓄᓇᕗᒻᒥ ᓯᕗᓕᖅᑎ ᐹᓪ ᐅᑲᓕᖅ ᐅᓪᓗᒥ ᓴᖅᑭᖅᓯᖅᑲᐅᔪᖅ ᓯᕗᓪᓕᖅᐹᖅ 
ᐃᓄᒃᓱᒃ ᓴᓇᙳᐊᒐᖅ ᓂᐅᕐᕈᑎᐅᒋᐊᙵᕐᓂᐊᖅᑐᖅ ᓚᐃᓴᓐᓯᖃᕐᓗᑎᒃ ᓂᐅᕕᐊᑦᓴᐅᖃᑦᑕᓛᕐᖓᑕ ᕚᓐᑰᕗ 2010 
ᐱᙳᐊᕕᔾᔪᐊᓕᖅᑲᑕ ᐊᒻᒪᓗ ᑎᒥᒥᒍᑦ ᐊᔪᕈᑎᓖᑦ ᐅᑭᐅᒃᑯᑦ ᐱᙳᐊᕕᔾᔪᐊᖅᑎᓪᓗᒋᑦ. 
 
“ᓂᐅᕐᕈᑎᐅᓂᖓ ᑖᓐᓇ ᐃᓄᒃᓱᒃ ᓇᓗᓇᐃᖅᓯᒍᑕᐅᔪᖅ ᐃᖅᑲᐅᒪᓇᐃᓐᓇᕐᓂᐊᓕᖅᑐᒥᒃ ᐃᓄᓐᓄᑦ,” ᐅᖃᖅᓯᒪᔪᖅ 
ᓯᕗᓕᖅᑎ ᐹᓪ ᐅᑲᓕᖅ. “ᐅᐱᒍᓱᑦᑐᒍᑦ ᐃᓄᒃᓱᒃ, ᐃᓚᓐᓈᖅ, ᓇᓗᓇᐃᒃᑯᑕᐅᒻᒪᑦ ᕚᓐᑰᕗ 2010 ᐅᑭᐅᒃᑯᑦ 
ᐱᙳᐊᕕᔾᔪᐊᓛᖅᑎᓪᓗᒋᑦ, ᖁᕕᐊᓪᓚᕆᑦᑐᖓᑦᑕᐅᖅ ᐃᓄᐃᑦ ᐱᕚᓪᓕᕈᑎᖃᕈᓐᓇᕐᓂᐊᕐᖓᑕ ᓴᓇᙳᐊᖃᑦᑕᕐᓗᑎᒃ 
ᐃᓄᓐᓄᑦ ᓴᓇᔭᐅᓯᒪᓪᓚᕆᑦᑐᓂᒃ ᓇᓗᓇᐃᒃᑯᑕᐅᓂᐊᕐᓗᓂ ᐃᓕᖅᑯᓯᑦᑎᓐᓂᒃ ᐃᓅᔾᔪᓯᑦᑎᓂᓪᓗ.” 
 
ᓂᐅᕐᕈᑕᐅᓂᐊᖅᑐᓂᒃ ᓚᐃᓴᓐᓯᖃᖅᑎᑦᓯᓂᕐᒧᑦ ᐊᖏᖃᑎᒌᒍᒻᒥ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑎᒥᖁᑐᖏᓐᓄᑦ ᐊᒻᒪᓗ 
ᕚᓐᑰᕗ ᐸᕐᓇᐃᔩᑦ ᑲᑎᒪᔨᕋᓛᖏᑦ 2010 ᐱᙳᐊᕕᔾᔪᐊᕐᓂᐅᔪᒥ ᐊᒻᒪᓗ ᑎᒥᒥᒍᑦ ᐊᔪᕈᑎᓕᓐᓄᑦ ᐅᑭᐅᒃᑯᑦ 
ᐱᙳᐊᕕᔾᔪᐊᕐᓂᐅᓛᖅᑐᓂᒃ (VANOC) ᐊᑎᓕᐅᖅᑕᐅᓚᐅᖅᑐᖅ ᒫᑦᓯ 5, 2008, ᐱᔪᓐᓇᖅᑎᑦᓯᒍᑕᐅᓂᐊᖅᑐᒥᒃ 
ᓄᓇᕗᒻᒥ ᐃᓄᒃᓱᙳᐊᓕᐊᒥᓃᑦ ᓂᕕᖓᑖᖃᖃᑦᑕᕐᓗᑎᒃ ᓇᓗᓇᐃᒃᑯᑕᕐᒥᒃ ᐃᓄᒃᓱᙳᐊᑦ ᐱᓪᓚᕆᐅᓂᖏᓐᓂᒃ 
ᓂᐅᕕᐊᑦᓴᐅᓗᑎᒃ 2010 ᐱᙳᐊᕕᔾᔪᐊᕐᓂᐅᔪᒥ ᐊᒻᒪᓗ ᑎᒥᒥᒍᑦ ᐊᔪᕈᑎᓕᓐᓄᑦ ᐅᑭᐅᒃᑯᑦ ᐱᙳᐊᕕᔾᔪᐊᕐᓂᐅᓛᖅᑐᓂᒃ.” 
 
“ᕚᓐᑰᕗ 2010-ᖑᓕᖅᑲᑦ ᐊᖏᕈᑎᖃᖅᓯᒪᔪᑦ ᓴᖅᑭᔮᓚᐅᖅᓯᒪᙱᑦᑐᒥᒃ ᓄᓇᖃᖅᑳᖅᑐᒥᓂᕐᓂᒃ ᐃᓚᐅᖃᑕᐅᑎᑦᓯᓂᕐᒧᑦ 
ᐸᕐᓇᐃᕙᓪᓕᐊᑎᓪᓗᒋᑦ ᑐᙵᓱᑦᑎᑦᓯᑎᓪᓗᒋᓪᓗ 2010 ᐅᑭᐅᒃᑯᑦ ᐱᙳᐊᕕᔾᔪᐊᓕᖅᑲᑕ,” ᐅᖃᖅᓯᒪᔪᖅ ᔮᓐ ᕘᓛᖕ, 
ᐊᐅᓚᑦᓯᔨᒻᒪᕆᒃ VANOC-ᑯᓐᓄᑦ. “ᐅᐱᒍᓱᑦᑐᒍᑦ ᐊᑐᐃᓐᓇᐅᑎᑦᓯᒍᓐᓇᕋᑦᑕ ᐱᓪᓚᕆᓐᓂᒃ, ᐊᒡᒐᒧᑦ ᓴᓇᔭᐅᓯᒪᔪᓂᒃ 
ᓴᓇᙳᐊᒐᕐᓂᒃ ᓲᕐᓗ ᐃᓄᒃᓱᖑᐊᓂᒃ ᐊᔾᔨᐅᙱᑦᑑᓪᓗᑎᒃ, ᐃᖅᑲᐅᒪᓇᖅᑑᓂᐊᖅᑐᑎᒃ ᐃᓕᓴᕐᓇᕈᑕᐅᓪᓗᑎᒃ 
ᑲᓇᑕᒥᐅᑕᐅᓂᖏᑦ ᑕᑯᕚᖅᑖᑦᓴᐅᓂᐊᖅᑎᓪᓗᒋᑦ ᐱᙳᐊᕕᔾᔪᐊᖅᑎᑦᓯᑎᓪᓗᑕ.” 
 
2010 ᐃᓄᒃᓱᓕᐅᖃᑦᑕᓂᕐᒧᑦ ᐱᓕᕆᐊᖅ ᐊᐅᓚᑕᐅᔪᖅ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑎᒥᖁᑎᖏᓐᓄᑦ, 
ᓂᐅᕕᓛᕐᑐᑎᒃ ᖃᓂᒋᔮᓂ 40,000 ᐃᓄᒃᓱᓐᓂᒃ ᓄᓇᓕᓐᓂ ᐊᕕᑦᑐᖅᓯᒪᓂᓗᑦᑖᑎᓐᓂ. ᓂᕆᐅᒋᔭᐅᔪᖅ ᐱᓕᕆᐊᖅ $1 
ᒥᓕᐊᓐᓂᒃ ᐱᕚᓪᓕᕈᑕᐅᓂᐊᕐᓂᖓᓂᒃ ᓄᓇᕗᒻᒥ ᑮᓇᐅᔭᓕᐅᕈᑕᐅᒍᓐᓇᖅᑐᓂᒃ. 
 
“ᖁᕕᐊᓪᓚᕆᑦᑐᒍᑦ ᐃᓚᐅᖃᑕᐅᒍᓐᓇᕋᑦᑕ ᑕᒪᑐᒧᖓ ᐱᓕᕆᐊᒧᑦ” ᐅᖃᖅᓯᒪᔪᖅ ᓗᐃ ᖃᒧᒃᑲᖅ, ᐃᒃᓯᕙᐅᑕᖅ ᓄᓇᕗᒻᒥ 
ᐱᕙᓪᓕᐊᔪᓕᕆᔨᒃᑯᑦ ᑎᒥᖁᑎᖏᓐᓄᑦ. “ᓂᐅᕐᕈᑎᐅᖃᑦᑕᓛᕐᓂᖏᒍᑦ ᐃᓄᒃᓱᐃᑦ ᓴᖅᑭᖅᐹᓪᓕᕈᑕᐅᓂᐊᖅᑐᑦ ᐃᓄᐃᑦ 
ᓴᓇᐅᒐᖏᓐᓂᒃ - ᑎᑎᖅᑐᒐᐃᑦ, ᓴᓇᙳᐊᒐᐃᑦ, ᓄᕕᖅᓴᖅᓯᒪᔪᑦ, ᐊᓯᖏᓪᓗ - ᓄᓇᕐᔪᐊᓕᒫᒥ 
ᓂᐅᕐᕈᑎᖃᕐᕕᐅᒍᓐᓇᖅᑐᓄᑦ.” 
 
ᐊᑐᓂᑦ ᐃᓄᒃᓱᙳᐊᓕᐊᑦ ᐊᒡᒐᒧᑦ ᓴᓇᔭᐅᓯᒪᖃᑦᑕᓂᐊᖅᑐᑦ ᐊᔾᔨᒌᙱᑦᑑᑎᐅᓗᑎᓪᓗ. ᒥᑭᔫᑎᑦ ᓴᓇᙳᐊᒐᐃᑦ ᐃᒻᒥᒃᑯᑦ 
ᐴᖅᑕᐅᓯᒪᖃᑦᑕᕐᓂᐊᖅᑐᑦ, ᐃᓚᒋᓕᐅᔾᔭᐅᓯᒪᓗᑎᒃ ᐅᓂᒃᑳᓂᒃ ᓇᑭᖔᖅᓯᒪᒻᒪᖔᑕ ᖃᓄᑎᒋᓗ ᐱᒻᒪᕆᐅᓂᖃᕐᒪᖔᖅ 
ᐃᓄᒃᓱᒃ, ᐊᒻᒪᓗ ᓴᓇᙳᐊᖅᑎᐅᑉ ᐊᑎᖓ, ᓇᐃᓈᖅᓯᒪᔪᒥᒃ ᐃᓅᓯᖓᓂ ᓇᓗᓇᐃᔭᖅᓯᒪᔪᓂᒃ, ᓇᓗᓇᐃᒃᑯᑕᖃᕐᓗᑎᓪᓗ 
2010 ᐱᙳᐊᕕᔾᔪᐊᕐᓂᐅᔪᒥᒃ ᐊᒻᒪᓗ ᑎᒥᒥᒍᑦ ᐊᔪᕈᑎᓕᓐᓂᒃ ᐅᑭᐅᒃᑯᑦ ᐱᙳᐊᕕᔾᔪᐊᕐᓂᐅᓛᖅᑐᓂᒃ. 

ᖃᐅᔨᒋᐊᕐᕕᐅᒍᓐᓇᖅᑐᑦ: 
ᒪᕆᐊ ᐅᕼᐅᓐ 
ᓄᓇᕗᑦ ᒐᕙᒪᖓ 
(867 975-5059 
 
ᖃᐅᔨᒋᐊᕈᒪᒍᕕᑦ 2010 ᐃᓄᒃᓱᓕᐅᖃᑦᑕᓂᕐᒧᑦ ᐱᓕᕆᐊᑉ ᒥᑦᓵᓄᑦ, ᖃᐅᔨᒋᐊᕐᕕᑦᓴᖅ: 
ᐳᕋᐃᐊᓐ ᔭᕗᐊᑦᓯᑭ 
ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ ᑎᒥᖁᑎᖏᑦ 
(867) 645-3170 

 


